
Аннотация: Мазкур мақолада Хоразм ва Бухоро Халқ Совет Республикаларида 

пахтачиликнинг аҳволи мавзусининг манбашунослиги ва тарихшунослиги масалалари таҳлил 

қилинган. Совет Россиясининг улкан режаларида Ўзбекистон фақат пахта хомашёсини етказиб 

берувчи чекка бир ўлка сифатида қаралди. Бу эса, Ўзбекистон иқтисодиётининг аслида бир 

томонлама ривожланиб боришига олиб келди.  

Калит сўзлар: БХСР, ХХСР, Ўзбекистон, Россия, Совет давлати, Рус-Хоразм ва Рус-Бухоро 

пахтачилик ширкати, аграр сиёсати, пахтачилик тармоғи, пахта монополияси, деҳқончилик, пахта 

хомашёси. 

Abstract: This article analyzes the issues of source science and historiography of the subject of 

cotton cultivation in Khorezm and Bukhara People's Soviet Republics. In the grand plans of Soviet Russia, 

Uzbekistan was considered only as a peripheral country supplying raw cotton. This led to a one-sided 

development of Uzbekistan's economy. 

Key words: BХСR, ХХСR, Uzbekistan, Russia, Soviet state, Russian-Khorezm and Russian-

Bukharan cotton companies, agricultural policy, cotton industry, cotton monopoly, agriculture, cotton raw 

materials. 

Аннотация: В данной статье анализируются вопросы источниковедения и историографии 

темы хлопководства в Хорезмской и Бухарской народных советских республиках. В грандиозных 

планах Советской России Узбекистан рассматривался лишь как периферия, поставляющая хлопок-

сырец. Это привело к одностороннему развитию экономики Узбекистана. 

Ключевые слова: БНСР, ХНСР, Узбекистан, Россия, Советское государство, Русско-

Хорезмская и Русско-Бухарская хлопчатобумажные компании, аграрная политика, хлопковая 

промышленность, хлопковая монокультура, земледелие, хлопковое сырье. 

КИРИШ. Кўп асрлик тарихий хотирага 

эга бўлган ва ўтмишида катта силжишлар билан 

бирга, мураккаб ва зиддиятли воқеаларга гувоҳ 

бўлган ўзбек халқи ҳаётида ХХ асрнинг биринчи 

чорагида бўлган воқеалар муҳим аҳамиятга эга. 

Ўзбекистоннинг географик жойлашуви 

қадимдан қишлоқ хўжалигининг тараққиётида 

муҳим аҳамият касб этади. Қишлоқ хўжалиги 

соҳасида даромади ва стратегик аҳамияти 

жиҳатидан айниқса, пахта экинининг салмоғи 

баланд. Аммо, Совет Россиясининг улкан 

режаларида Ўзбекистон фақат пахта 

хомашёсини етказиб берувчи чекка бир ўлка 

сифатида қаралди. Бу эса, Ўзбекистон 

иқтисодиётининг аслида бир томонлама 

ривожланиб боришига олиб келди. Шу ўринда 

Ўзбекистон Республикаси Президенти 

Ш.М.Мирзиёевнинг қуйидаги сўзларини 

келтириш жоиздир: “Барчамиз яхши эслаймиз, 

яқин ўтмишда Ўзбекистонни пахта 

монополияси ҳукмронлик қиладиган аграр бир 

мамлакат деб билишар эди” [1]. Ҳолбуки, 

Ўзбекистонда совет даври пахтачилик масаласи 

энг оғриқли масалалардан бири бўлиб келган. 

АДАБИЁТЛАР ТАҲЛИЛИ. 

Пахтачилик соҳаси ва унинг тарихига доир 

эълон қилинган ишларни тўрт гуруҳга ажратган 

ҳолда ўрганиш мақсадга мувофиқ. Биринчи 

гуруҳга совет ҳокимияти йилларида нашр 

этилган тарихий адабиётлар, иккинчи гуруҳга 

мустақиллик йилларида яратилган тадқиқотлар, 

учинчи гуруҳга хориж адабиётлари ва тўртинчи 

гуруҳга архив ҳужжатлари ҳамда ўша давр 

тарихий воқеаларининг жонли гувоҳи ва 

иштирокчиси бўлган давлат ва жамоат 

арбобларининг мақолалари ва хотиралари, 

шунингдек, маҳаллий тарихчиларнинг 

асарларини киритиш мумкин.  

 Биринчи гуруҳга кирган адабиётлар 

совет давлати даврида нашр этилган бўлса-да, 

уларда масаланинг илмий-назарий, концептуал 

жиҳатлари, Республика пахтачилик ишининг 

ривожланиши, хато ва камчиликлари 

хусусидаги фикрлар берилади. Совет даврида 

Ўзбекистон аграр сиёсати, хусусан пахтачилик 

масалаларини тадқиқ этган бир қатор жиддий 

рисола ва монографиялар яратилди[2]. 

Р.Х.Аминова, И.А.Алимов, Б.А.Туленбаев, 

З.Л.Кунакова изланишларида асосий эътибор 

совет даврида Ўзбекистон қишлоқ 

хўжалигининг турли йўналишларида амалга 

оширилган чора-тадбирлар ва унинг 

натижаларига бағишланган бўлса, Х.С.Саидов, 

А.Раззоқов, Ҳ.Зиёев, К.Ш.Шоакрамов 

кабиларнинг асарларида пахтачилик соҳаси 

тарихи ўрганилади. 

ХХСР ва БХСР да пахтачилик соҳаси 

тарихига оид қимматли маълумотларни 

бевосита Хоразм ва Бухоро Халқ Совет 

Республикаси тарихига бағишланган 

адабиётларда ҳам учратиш мумкин [3].  

Ўзбекистонда пахтачилик иши 

тарихини тадқиқ этиш ишларига ўтган асрнинг 

ўрталаридан жиддий эътибор қаратилди. Бу 

соҳада Ўзбекистонда биринчилардан бўлиб, 

А.Раззоқов, Х.Саидов, И.Е.Шалашилин, 

А.Д.Аҳроров, М.М.Абрамов кабилар киришади 

[4]. Муаллифлар ўз диссертацияларида совет 

ҳукмронлиги шароитида пахтачилик соҳаси 

давр талаби ва ҳукмрон мафкура 

манфаатларидан келиб чиқиб, таҳлил этишга 

уринганлар.  

Кейинги йилларда иқтисодчи олим 

К.Юсупов, тарихчилардан Б.Миркомилов, 

С.Ф.Отабеков, А.Равшанов, М.К.Ҳасанов 

кабилар пахтачилик соҳасининг турли 

даврлардаги ҳолатини тадқиқ этадилар [5].  

Совет давлатининг бошқа 

республикаларидаги тадқиқотчилари томонидан 

ҳам пахтачилик масалалари ўрганилган[6]. 

Х.А.Алиев Озарбайжонда, И.А.Абаев 

Туркманистонда, Б.А.Бекмуродов 

Қозоғистонда, Т.Жиргалбеков эса 

Қирғизистонда пахтачилик ишининг аҳволи 

тўғрисида изланишлар олиб борди. Совет 

даврида пахтачилик соҳасига илм-фан 

ютуқларини татбиқ этиш, соҳа фаолиятини 

илмий нуқтаи назардан ўрганиш борасида ҳам 

бир қанча ишлар амалга оширилиб, бу мавзуда 

қатор рисола ва монографиялар яратилди [7]. 

Иккинчи гуруҳга мустақиллик 

йилларида чоп этилган адабиётлар киритилиб, 

бу даврда тарихчи олимлар олдига ўта 

масъулиятли ва мураккаб вазифалар қўйилди. 

Мустақиллик йилларида пахтачилик соҳаси 

тарихига янги назарий методология асосида 

ёндашиб тадқиқ этиш зарурияти юзага келди. 

А.Р.Раззоқов, Р.Х.Аминова, Ҳ.Зиёев, 

А.А.Голованов кабиларнинг соҳа тарихи бўйича 

йирик монографик асарлари яратилди [8]. 

Мустақиллик йилларида тарихчи олимлар 

пахтачилик соҳаси тарихи бўйича қатор 

диссертация ишларини бажардилар[9]. 

И.Т.Озерова, К.М.Сарибаев, К.Т.Рустамова, 

И.Д.Аберкулов, Р.Й.Йўлдошев, Х.М.Куллиев 

кабиларнинг тадқиқот ишлари шулар 

жумласидандир. Мустақиллик йилларида 

Хоразм ва Бухоро Халқ Совет Республикалари 

тарихини тадқиқ этиш юзсидан салмоқли 

ютуқлар қўлга киритилди[10]. Бу борада 

М.Маткаримов, Ф.Қосимов, М.Матниёзов, 

Генис В, Қ.Ражабов, Ш.Ҳайитов, Н.Полвонов, 

А.Пардаев, Б.Мамадаминова, З.Жунаевларнинг 

изланишлари эътиборга лойиқ. Уларда БХСР ва 

ХХСР пахтачилик соҳаси тарихига оид 

қимматли маълумотларни учратиш мумкин.  

Учинчи гуруҳга Ўзбекистон пахтачилик 

соҳасига доир хорижлик олимлар томонидан 

яратилган асарлар киритилиб, улар мавзу 

тарихшунослигида алоҳида ўрин эгаллайди [11].  

Тўртинчи гуруҳ манбалари: Ўзбекистон 

Республикаси Марказий Давлат архиви 

(ЎзМДА), Хоразм вилояти Давлат архиви ҳамда 

Бухоро вилояти Давлат архивининг фондлари 

материаллари киради. Масалан, ЎзМДАнинг 9-

фонди (Ўрта Осиё Иқтисодий Кенгаши), 18-

фонди (Туркистон Иқтисодий Кенгаши), 46-

фонди (Бухоро Халқ Совет Республикаси 

Марказий Инқилобий Қўмитаси), 47-фонди 

(БХСР Советлари Марказий Ижроия Қўмитаси), 

48-фонди (БХСР Халқ Нозирлар Шўроси), 49-

фонди (Бухоро Иқтисодий Кенгаши), 51-фонди 

(БХСР Ер ишлари нозирлиги), 52-фонди (БХСР 

Ер ишлари нозирлиги қошидаги сув хўжалиги 

бошқармаси), 53-фонди (БХСР Савдо-саноат 

нозирлиги), Хоразм Марказий Ижроия 

Қўмитаси (71-ф), Хоразм Халқ Нозирлар 

Шўроси (72-ф), Хоразм Иқтисодий Кенгаши 

(73-ф), ХХСР Ер ишлари нозирлиги (74-ф). 

Шунингдек, Хоразм вилоят давлат архивининг 

590-фонди (Хоразм Иқтисодий кенгашининг 

ташкил топиши), 4444-фонди (Рус-Хоразм 

пахтачилик ширкатининг фаолияти), Бухоро 

давлат архивининг 36-фонди (Бухоро 

Иқтисодий Кенгаши) ҳужжатларида ХХСР ва 

БХСРда пахтачилик ишини йўлга қўйишга оид 

қимматли материаллар мавжуд. Шунингдек, 

марказий ва маҳаллий даврий матбуот нашрлари 

ва материалларида ҳам қимматли маълумотлар 

учрайди [12]. 

Бундан ташқари, ўша давр тарихий 

воқеаларининг жонли гувоҳи ва иштирокчиси 

бўлган давлат ва жамоат арбоблари: 

Абдулқодир Муҳитдинов, Садриддин Айний, 

Файзулла Хўжаев, Амир Саййид Олимхон, 

Полвонниёз Юсупов[13] мақолалари ва 

хотиралари, шунингдек, Муҳаммад Али 

Балжувоний, Мирзо Салимбек, Саййид Мансур 

Олимий [14] каби маҳаллий тарихчиларнинг 

асарлари бўлиб, унда Бухоро амирлиги ва Хива 

хонлигининг ХХ аср бошларидаги ҳаёти, 

республика тузуми давридаги ижтимоий-сиёсий 

жараёнлар билан бирга БХСР ва ХХСР даги 

қишлоқ хўжалиги соҳасига ҳам тўхталиб 

ўтилган. 

ТАДҚИҚОТ МЕТОДОЛОГИЯСИ. 

1920-1924 йилларда мавжуд бўлган Хоразм ва 

Бухоро Халқ Совет Республикаси даври 

Ўзбекистон тарихининг асосий таркибий 

қисмларидан биридир. Бу иккала республикалар 

тарихан жуда қисқа бир даврда яшаган бўлса-да, 

аммо давлат бошқаруви, сиёсий-ижтимоий ва 

маданий соҳаларда муайян ишларни амалга 

ошириб, тарихда ўчмас из қолдирди.  

ТАҲЛИЛ ВА НАТИЖАЛАР. 

Ўзбекистонда пахта етиштириш, пахтачилик 

тармоғи ва унинг ривожланиши, 

пахтачиликдаги зиддиятли жараёнлар ва 

муаммоларни тадқиқ этишнинг ўзига хос 

анъаналари мавжуд. Бу эса, Ўзбекистон жаҳонда 

пахта етиштирувчи асосий ҳудудлардан бири 

эканлиги билан изоҳланади. Пахтачиликнинг 

турли тарихий даврлардаги ривожланиш 

даражаси иқтисодчилар, селекционерлар, 

тарихчилар ва бошқа соҳа мутахассислари 

томонидан анча чуқур ўрганилган. Аммо, шу 

вақтгача Рус-Хоразм ва Рус-Бухоро пахтачилик 

ширкати ва унинг фаолияти алоҳида 

тадқиқотнинг объекти сифатида ўрганилмади. 

Ваҳоланки, бу ташкилотлар зиммасига пахта 

экиладиган ерларни кўпайтириш ва маблағ 

билан таъминлаш, пахта ва пахта 

маҳсулотларини сақлаш, пахта хом ашёсини 

сотиш ва сотиб олиш, темир йўл ва сув 

транспорти орқали уларни зудлик билан 

манзилга етказиб бериш ҳамда яна бошқа 

кўплаб муҳим вазифалар юклатилган эди. 

 Хоразм ва Бухоро Халқ Совет 

Республикаларининг тузилиши билан сиёсий, 

иқтисодий ҳамда ижтимоий–маданий соҳаларда 

қатъий ислоҳотлар жараёни бошланди. Совет 

Россияси эса “Хоразм ва Бухорода мустақил 

демократик давлат тузишга кўмаклашиш” 

ниқоби остида Республикалардаги 

ўзгаришларни Россия манфаатлари йўлига 

буришга ҳаркат қилди. Совет давлати ўз 

манфаатлари нуқтаи-назаридан келиб чиқиб 

қишлоқ хўжалигининг пахтачилик соҳасини 

ривожлантиришга жиддий эътибор қаратиш ва 

пахта етиштиришни рағбатлантириш мақсадида 

ХХСР ва БХСРга катта миқдорда қарз берди. 

Деҳқонларга пахта эвазига ўша вақтда зарур 

ҳамда тақчил бўлган маҳсулотлар берилиб, 

уларни пахта етиштиришга бўлган қизиқиши 

сунъий равишда орттирилиб борилди. Шундай 

бўлса-да, ХХСР ва БХСР тузилгач, қишлоқ 

ҳўжалиги ишларини йўлга қўйиш борасида 

муайян чора-тадбирлар амалга оширилиб, 

маълум натижлар қўлга киритилди.  

ХУЛОСА. Хулоса қилиб айтганда, 

Бухоро ва Хоразм пахтачилик фаолиятини 

ёритишда манбаларнинг ўрни муҳим. Хусусан, 

архив ҳужжатлари ва даврий матбуот 

материаллари мазкур муаммони ўрганишда 

муҳим манба ҳисобланади. Мазкур материаллар 

орқали келгусида БХСР ва ХХСР даги 

пахтачилик фаолиятини холисона ёритиш бош 

мақсад қилиб олинди.  

